
Teknologia berriek ezagutzarako eta aisialdirako aukera izugarri zabaltzen diete haurrei, baina erabilera ezegokiak kezka sortzen du. Abantailak indartu eta arriskuak saihestea da erronka.

Haur digitalen zaintza

Pantxike Agirre - Donostia 

Opari teknologikoak eskatzeko baliatuko dituzte Gabon jai hauek haur eta gazte askok. Maiderrek 12 urte ditu eta iaz eskuratu zuen iPoda, mp3a «zahartu» zitzaiolako, erabiltzeko «erosoagoa» delako eta musika eta argazkiak sartzeko memoria handiagoa duelako. Aurten sakelako telefonoa eskatu du, berria, orain artekoak baino kamera hobea duelako; ahalmen handiagoa du argazkiak eta musika formatu gehiago sartzeko, baita ordenagailutik bideo eta testu artxiboak hartzeko ere, eta, gainera, «politagoa» da telefonoa. PlayStation2 badauka, bideo jolasean aritzeko, eta Interneteko konexioa ere bai etxeko ordenagailuan. 

Gazte baten gela digitala osatzen duten gailuetako batzuk dira horiek. Etxeko gelatik irten gabe, munduaren beste aldean dagoen lagunarekin zabal komunikatzen lagunduko diotenak baina, aldi berean, kontsumo gero eta indibidualizatuagoa egiteko arriskua dutenak. Informazio gehiago lor dezake teknologia berriei esker, lagunekin trukatu, erantzunak bere kabuz bilatzeko bitartekoak ditu eta ikus-entzunezko informazioa prozesatzeko gaitasun handiagoa. Horrekin batera etor daiteke, ordea, mugagabe kontsumitzeko joera, eta teknologia berriak bitartekotzat ez, baizik eta helburutzat hartzea. 

«Gazte asko etortzen zaizkit berbetan entzungailuak jarrita eta haietatik entzuten jarraitzen dutela. Nik esan behar diet kentzeko? Gero eta teknologia gehiago daude gure eskura, gailu zoragarriak ditugu, baina hezkuntza falta da. IPodarekin, adibidez, bakartu egiten dira, ez dute ingurukoa entzuten, eta aztertu beharko litzateke horrek zenbateraino eramaten dituen inkomunikaziora...». Dena den, abantailak desabantailak baino gehiago direla argi du Miren Gabantxo EHUko Komunikazio eta Zientzien Fakultateko irakasleak. 

Teknologia berrien erabilera, ordea, kezka izaten da guraso askorentzat. Batetik, zer, zenbat eta zer adinetan kontsumitzen utzi haien erabakia izaten delako neurri batean eta, bestetik, ez dituztelako neurtzen ongi kontsumo horrek haurren jarrera eta ohituretan izan dezakeen eragina, ondorio fisikoak eta Interneteko edukiei lotuta egon daitezkeen arriskuak. 

Babesa behar dute haur digitalek, mundu fisikoan gertatzen den bezala, baina arlo honetan ere badira hainbat ikusmolde. Gainera, gurasoen eta seme-alaben arteko haustura digitala handia da, eta gida ugari kaleratu dituzte azkenaldian teknologien bide horretan elkar daitezen laguntzeko. 

Miren Gabantxo Familia, telebista eta Internet. Etsaia gure artean? CD eta multimedia gidaren egileetako bat da. Helburua familien eta hezkuntza komunitatearen inplikazioa lortzea da, «IKT Informazio eta Komunikazio Teknologien erabilera segurua eta kritikoa sustatzeko eta haurrak balioetan hezteko». Eusko Jaurlaritzako Hezkuntza Sailaren, Euskaltelen eta EHIGEren laguntzarekin zabaldu zuten sarean, udaberrian (www.ehige.org/familiatelevisioninternet). 7 eta 10 urte bitarteko haurrentzako irudi bidezko aholkuak ditu -Interneten aita eta amarekin nabigatu behar dela, asmatutako izenarekin-, eta gurasoentzako gida bat, batez ere Interneten sor daitezkeen arazoak saihesteko neurriak azaltzeko: ordenagailua familia guztia egoten den guneren batean jartzea, ordenagailu aurrean egoten diren denbora eta momentuari buruzko arauak zehaztea, programa babesleak instalatzea, Interneten erabilgarritasunari eta arriskuei buruz modu irekian hitz egitea... Eta gazteentzat, berriz, datu pertsonalik ezin dela eman erakustea, ezagutzen ez dituzten pertsonen mezu elektronikoen esteketan ez sartzea eta norberaren irudirik ez zabaltzea. 

Arartekoak Pantallas Amigas ekimenarekin batera aurkeztu zuen, urrian, Leihoak ikus-entzunezko gida. Grroming-a eta Ciberbullying-a aipatzen ditu arriskuen artean, eta gurasoek oinarrizko pauta batzuk jarraituta erraz saihets daitezkeela jazarpena, pribatutasun galera, iruzurrak, eduki desegokiak eta beste. Beste ekimen batzuk ere antolatu dituzte bide horretatik: Donibane Lohizuneko (Lapurdi) Udala poliziekin batera ari da ikasle eta gurasoentzako mintzaldiak antolatzen. 

IKTn hazi eta hezten ari direla arriskuak nabarmentzea kontraesankorra gerta daiteke. «Baina beharrezkoa da ikasleak sentsibilizatzea informatikak eta sakelako telefonoek zabaltzen dituzten bideetan kontuz ibili behar dutela eta neurri batzuk hartu behar dituztela euren burua babesteko», uste du Juan Jose Agirrezabala Eusko Jaurlaritzako Hezkuntza Berriztatzeko zuzendariak. Kontuz datoz izeneko liburuxka aurkeztuko du urtarrilean, 15 eta 17 urte arteko gazteen artean banatzeko. Datuak Babesteko Euskal Agentziarekin batera landu du. 

Filtroen eta erabilera murriztaileen eraginkortasuna zalantzan jartzen dute beste gida batzuek, haurren gaitasun informatikoa eta jakin-mina hazten joango delako. Hezkuntza «irauli» egin behar da, teknologia berrietan abantailak baino ikusi ez ditzagun, Educar para proteger Andaluziako Juntak kaleratu duen gidan proposatu duten bezala (www.kiddia.org/guía/index.html). IKTei buruzko gida osatua da, eta gurasoen erantzukizuna eta informazioa balio sistema egoki batean ulertzea azpimarratzen ditu. «Euren kabuz babesten ikas dezaten lagun izan behar ditugu teknologietan». 

Internet segurua 
Nabigatu hondoratu gabe arartekoak kaleratutako gidak hamar gako ematen ditu Interneten seguru ibiltzeko. Arriskuak dituen abentura baten modura aurkezten die Internet 8 eta 12 urte bitarteko gaztetxoei, birtualtasuna errealitatearekin kontrajarriz. 

Kontsola 
Jolaserako ohiturak aldatu ditu, eta kontsumo indibidualizatua bultzatzen du. Hala ere, bideo jokoak ez dira haurrentzat bakarrik eginiko produktua; adin eta gustu guztietarako daude, eta horregatik da garrantzitsua haurrak zertan jolasten diren jakitea. PEGI kodearen bidez, edukia azaldu eta adina aholkatu behar lukete bideo joko guztiek. Indarkeria eta sexismoa bultzatzen dutenak badira, filmetan gertatzen den bezala, baina baita hezten dutenak ere. 

